
                                            Ներածություն 

 

  Հայ  ժողովրդի  հերոսական  էպոսը  ավանդազրույցների  տեսքով  

ժողովրդի  մեջ գոյություն  է ունեցել  դարեր շարունակֈ  Եվ  այդ  

ավանդազրույցները,  առասպելները, ինչո՞ւ  չէ  նաև  էպիկական  

պատումներն  ու  լեգենդները  գալիս  են  դարերի  խորքից  ու իրենց  վրա  

կրում   են  այդ  դարերի  կենսակերպի  ու  մտածելակերպի հետքերըֈ              

Էպոսը  հին  ժամանակներից  ժողովրդի  մեջ  եղել  է,  և  ավանդազրույցների  

տեսքով  բերանից  բերան  եկել,  հասել  է  մինչև  19-րդ  դարի  երկրորդ  

կեսերըֈ 

  1873թ․ հայ բանահավաք Գարեգին Սրվանձտյանը Արևմտյան Հայաստանի 

Մուշ գավառի Առնիստա գյուղում հանդիպել է Կրպո (Կարապետ) անունով մի 

բանասացիֈ Լսելով նրան գրի է առնում հերոսավեպը, որը տպագրվում է  

1874թ․  Կոստանդնուպոլսում «Գրոց ու Բրոց, և՛ Սասունցի Դավիթ կամ Մհերի 

դուռ» խորագրովֈ  

  Գարեգին Սրվանձտյանի գրչի շնորհիվ է, որ «Սասունցի Դավիթ» էպոսը 

հայտի է դարձել հայ գրականությանն ու հասարակությանըֈ Ոչ միայն 

հայտնի է դարձել, այլ բուռն հետաքրքրություն է առաջացրել այդ նորահայտ 

հերոսավեպի նկատմամբֈ Դրանից հետո տարբեր բանահավաքների կողմից  

ժողովրդի տարբեր հատվածներում որոնումներ են սկսվում՝ հերոսավեպի 

նոր պատումներ հայտնաբերելու ուղղությամբֈ                                                     

1886թ․ Էջմիածնում Մանուկ Աբեղյանը մի պանդուխտ մոկացուց՝ Նախո 

Քեռուց (Նահապետից) լսելով հերթական ավանդազրույցը գրի է առնում 

վեպի երկրորդպատումը, որը տպագրվել է Շուշի քաղաքում 1889թ․     

«Դավիթ և Մհեր» խորագրովֈ 

   Մանուկ Աբեղյանի աշխատությունից հետո շատ ու շատ հայ նշանավոր 

բանասերներ ու բանահավաքներ լցվում են այս գործի մեջ և մինչև          

1920-ական թվականները գրի է առնվում  շուրջ 27 պատումֈ  

   Չնայած 1939թ․  Սովետական Միությունում առկա ծանր խնդիրներին ու 

ժողովրդի ապրելակերպի վատ վիճակին՝ մեծ հանդիսությամբ տոնել են 

«Սասունցի Դավթի» հազարամյա հոբելյանըֈ  

——————— 

Ս․ Բ․ Հարությունյան․  Երևան, 1981                                                                                                                     3                                       



       
 

 

   Այսպիսով, Գարեգին Սրվանձտյանի հայտնագործումից մինչև 1970-ական 

թվականները՝ շուրջ հարյուր տարվա ընթացքում տարբեր սերունդների 

բանահավաքների կողմից արևմտահայ և մասամբ էլ արևելահայ տարբեր 

բարբարներով գրառվել է էպոսի շուրջ 60 պատումֈ 

    Մեր էպոսը հայրենիքի, ազգի, պետության, մարդկային արժեքների և այլ 

արժեքների վերաբերյալ մեր ժողովրդի պատկերացումներն ենֈ 

    Այլ խոսքով ասած՝ հերոսավեպի կերպարների՝ հատկապես                  

հերոս-դյուցազունների սխրագործությունները, վարքն ու բարքն  

ուսումնասիրելով կարող ենք տեսնել ոչ միայն նրանց, այլ ողջ ազգի 

մտածելակերպն ու գործելակերպը, բարոյահոգեբանական 

առանձնահատկություններն ու յուրահատկություններըֈ  

    Մեր ուսումնասիրության արդյունավետությունը պետք է 

պայմանավորված լինի նրանով, որ մատաղ սերնդին այնպես մատուցենք 

էպոսի բոլոր չորս ճյուղերի գործողությունների զարգացման ընթացքը, 

էպոսում յուրաքանչյուր հերոսի կատարած աշխատանքն ու հերոսական 

գործողությունները, որ բերենք ու հանգեցնենք իր բոլոր տրամաբանական 

հետևանքներինֈ 

   Ցույց տանք, որ էպոսի հերոսներից յուրաքանչյուրի հերոսական 

առաքելության պատմական բուն խորհուրդն ու իմաստը պայքարն է օտար 

զավթիչների դեմ՝ հանուն հայրենիքի և հանուն հայ ժողովրդի 

պաշտպանության, փրկության ու ազատագրության․․․ 

   Հետազոտության նպատակն է էպոսի միջոցով ևս մեկ անգամ մեր գալիք 

սերնդին ցույց տալ, որ հայ ժողովուրդը իր հազարամյա պատմության ողջ 

ընթացքում միշտ պայքարել է օտար զավթիչների դեմ ու պայքարի միջոցով 

ցանկացել է ձեռք բերել ազատություն, խաղաղություն ու իր արդար 

քրտինքով աշխատելու, վաստակելու ու ապրելու իրավունքը, քանի որ 

զավթելն ու կեղեքելը քրիստոնյա հայ ժողովրդինը չէֈ 

 

  

Մի փոքրիկ ակնարկ 

Իմ պապիկը՝ Արտեմ Գրիգորյանը, նույնպես Արևմտյան Հայաստանի Մշո գավառի Առնիստա գյուղից է  

և Գ․ Սրվանձտյանին հանդիպած  բանասաց Կրպոի ազգականն էֈ 

Իսկ հորեղբորս պապիկս անվանել է Կարապետ՝ Կրպոի անունովֈ                                                              4                           



       
 

 Մեր էպոսն իր մեջ պահպանում է հայ ժողովրդի այդ դարավոր պայքարի ողջ 

իմաստաբանությունը՝ սկսած խոր հնադարից մինչև 19-20-րդ դարերի, ինչո՞ւ 

չէ նաև մեր օրերի ազատագրական մաքառումները, որոնց մեջ միշտ էլ իրենց 

արժանի տեղն ու դերն են ունեցել հայ ազգի քաջորդիները, հայ ազգի 

արժանի զավակներըֈ 

 «Սասնա Ծռեր» էպոսն իսկական հարստություն է, որին անդրադարձել են 

արվեստի բոլոր ճյուղերը՝ գրականություն, կերպարվեստ, երաժշտություն, 

քանդակագործություն և այլնֈ  

  Միևույն ժամանակ պետք է ճիշտ ձևով ներկայացնել էպոսի ստեղծման ու 

ողջ բանահավաքչական գործընթացըֈ Որպեսզի հայրենասիրությանը 

զուգընթաց ապագա զարգացող սերնդի մեջ զարգանա գիտությունն ու 

արվեստը, զարգանա գրական ու պատմական գործերն ընկալելու, 

պահպանելու և սերնդե սերունդ փոխանցելու հատկությունըֈ 

  Նշված նպատակին  հասնելու համար առանձնացրել եմ՝  

      Սասունցի Դավիթի կերպարն ու նվիրվածությունն իր ժողովրդին 

      Ազգային արժեհամակարգի ձևավորումը 

                                                          Գլուխ 1 

               ՍԱՍՈՒՆՑԻ ԴԱՎԹԻ ԿԵՐՊԱՐԸ ԵՎ ՆՎԻՐՎԱԾՈՒԹՅՈՒՆՆ ԻՐ 

                                                     ԺՈՂՈՎՐԴԻՆ 

  Ամեն ժողովրդի էպոս իր մեջ կրում է տվյալ ժողովրդի հերոսական 

մաքառումները պատմական որևէ բախտորոշ դրվագում, որի շնորհիվ էլ 

ազատագրվել է հայրենիքը օտար բռնակալների լծիցֈ Այդպիսին է նաև  հայ 

ժողովրդի հերոսական էպոսըֈ 

  Եթե համեմատենք այլ ժողովուրդների էպոսների հերոսներին մեր 

դյուցազուն Դավթի հետ, ապա, օրինակ, հույն Աքիլեսը իր ժողովրդի 

լավագույն գծերի ու երազանքների մարմնավորումն է, իսկ Դավիթն իր 

ազատամտությամբ խորհրդանշում է հայ ժողովրդինֈ 

 Մեր էպոսը վիպական-հերոսական պատմություն է Սասնա դյուցազնական 

տոհմի չորս սերունդների մասին․ ըստ այդմ էլ բաղկացած է չորս հիմնական 

մասերից կամ վիպական ճյուղերից՝ Սանասար և Բաղդասար, Մեծ Մհեր, 

Սասունցի Դավիթ, Փոքր Մհեր։ Ճյուղերից յուրաքանչյուրը դյուցազնական 

մեկ սերնդի պատմություն է՝ ծննդից մինչև մահֈ Ճյուղերը միմյանց հետ 

կապված են հոր և որդու հաջորդականությամբֈ 

 Թեպետ յուրաքանչյուր ճյուղ առանձին վերցված վիպական պատմություն է, 

ուզում եմ խոսել Դավթի մասին, ով մարմնավորում է հայ ժողովրդի 

ազատատենչ ոգինֈ 

 Հայ ժողովրդի կենսական ուժը, լավագույն ձգտումները մարմնավորված են 

էպոսի գլխավոր հերոսի՝ Դավթի կերպարի մեջֈ Ինչո՞ւ գլխավորֈ Որովհետև 

էպոսը կոչվում է նաև «Սասունցի Դավիթ»ֈ 

 Դավիթը գերբնական ուժ ունեցող անխոցելի ռազմիկ է՝ հայրենասեր, 

ժողովրդասեր, մարդասեր ու խաղաղասեր, աշխատանքը հարգող, 

անձնուրաց ու քաջֈ 

 Դավիթը միշտ ըմբոստացել է այն ժամանակ, երբ օտար զավթիչները 

ցանկացել են կեղեքել իր ժողովրդինֈ Նա դուրս է եկել մարտի, երբ օտար 

զավթիչները բռնացել են մեր ազատությանն ու անկախությանըֈ  

 Սասունցի Դավթի կերպարով մեր ժողովուրդը ցույց է տալիս, որ մենք երբեք 

անարդար կռիվ չենք մղել, երբեք չենք կեղեքել ու ծաղրել թշնամուն, քանի որ 

մեզ ոչ թե փառքի համար էր պետք հաղթանակը, այլ ժողովրդի 

բարօրությանֈ 

 Իմ խոսքերի ամենավառ ու լավագույն օրինակը Դավթի հերոսական 

արարքն է, որն արդեն ունի տիպիկ ազգային բովանդակություն՝ իր 

ինքնապաշտպանական մաքառումներով, որոնք ուղղված են օտար 

հարստահարիչների դեմֈ Դավթը պայքարի է դուրս գալիս արդար կերպով՝ 

նախապես զգուշացնելով թշնամուն իր հարձակման մասին՝  

Է հե՜յ, 

Ով քնած եք՝ արթուն կացե՜ք, 

Ով արթուն է՝ եկե՜ք, կեցե՜ք, 

Ով կեցել եք՝ զենք կապեցե՜ք, 

Զե՛նք եք կապել՝ ձի թամբեցե՜ք, 

Ձի եք թամբել՝ ելե՜ք, հեծե՜ք, 

Հետո չասեք՝ թե մենք քնած –  

Դավիթ գող-գող եկավ, գնաց․․․ 

  ԵՎ ոչ թե բարբարոս թշնամու պես գիշերով հարձակվում է, թալանում, 

ավերում ու հեռանումֈ 

Իսկ ի տարբերություն Սասունցի Դավիթի Մսրա Մելիքն իր զավթիչ 

գործողությունները իրականացնելու համար դիմել է շողոքորթության ու 

կեղծիքի՝  

— Բարո՛վ, Դավի՛թ, հոգնած ես դեռ, 

Ե՛կ, մի նստի՛ր, խոսենք կարգին, 

Հետո դարձյալ կռիվ կանենք, 

Եթե կռիվ կուզես կրկին․․․ 

 

      Իր վրանում բռնակալը 

Քառսուն գազ խոր հոր էր փորել,  

Ցանցով փակել մութ բերանը, 

Վրեն փափուկ խալի փռելֈ 

Ում որ հաղթել չէր կարենում,  

Շողոմելով կանչում էր նա, 

Նստեցնում էր իր վրանում 

Էն կորստյան հորի վրաֈ 

 

Իջավ Դավիթ ձիուցը ցած,  

Գնաց, նստեց․․․ ընկավ հորը․ 

— Հա՛, հա՛, հա՛, հա՛, — քահ-քահ խնդաց 

Մսրա դաժան թագավորըֈ — 

 

     Դե, թող հիմի գնա՝ խավար 

Հորում փտի, էնքան մնաֈ 

Ու ահագին մի ջաղացքար 

Բերավ, դրավ հորի վրաֈ 

  Ահա սա է մեր ու մեր թշնամու տարբերությունըֈ 

  Ժողովուրդը, Մելիքին վերագրելով գերմարդկային ահռելի ուժ և միշտ 

դնելով պարտվողի վիճակում, արտահայտում է իր ուժի անպարտելիության 

գիտակցությունը, չար ուժերի կործանման, արդարության հաղթանակի 

նկատմամբ ունեցած անսասան հավատը: Այդ խոր հավատից է սնունդ առ-

նում ժողովրդի սիրելի հերոսի վաստակած հպարտությամբ հնչող խոսքը. 

Մեկ էլ որ զենք առնեք մեր դեմ, 

Թե որ դուք կռվի գաք վեր մեզ՝ 

Քառսուն գազ խոր հորում ըլնեք, 

Թե ջաղացի ջոջ քարի տակ, 

Կե՛լնի ձեր դեմ Սասնա Դավիթ, 

Կե՛լնի ձեր դեմ Թուր Կեծակին:                                                                                 8 



       
 

  Այս է Դավթի հերոսական առաքելության պատմական բուն խորհուրդը՝ 

ազնիվ, անձնանվեր պայքարը օտար հարստահարիչների ոտնձգությունների 

դեմ՝ հանուն հայրենիքի և ժողովրդի պաշտպանության, փրկության ու 

ազատության գաղափարիֈ 

 Հայ ժողովրդի հազարամյա պատմությունը հատկանշում է օտար 

կեղեքիչների դեմ մղած մաքառումներով ու աննկուն պայքարով՝ հանուն 

հայրենիքի, երկրի ու ժողովրդի անկախության, ազատության և գոյության 

պահպանման, որին և ճշմարտությամբ արձագանքել է մեր հին ու նոր 

վիպական-հերոսական բանահյուսությունըֈ 

  Որքան էլ տող առ տող խորիմաստ ուսումնասիրենք մեր էպոսը,  

կոնկրետացնել, թե ռեալ պատմության քաղաքական-պատմական որ  

նշանավոր դեմքին է վերագրված Սասունցի Դավթի կերպարը, միևնույնն է, 

հանգում ենք մի մտքի, որ այն ավելի շուտ մի շարք հայ հերոսների 

հավաքական կերպար էֈ 

  Երբ արտասանենք  այսպիսի մի միտք՝  էպոսի դերը հայրենասիրության 

մեջ, մեր  էպոսն ինքնին ամբողջությամբ հայրենասիրություն է քարոզումֈ 

  Եվ զուգահեռներ տանելով  էպոսի դյուցազունների, պատմական 

հերոսների ու մեր օրյա քաջորդիների հետ, այսօր էլ՝ 21-րդ դարում 

պատմության անիվը կարծես կրկնվում է և մենք կողք կողքի ապրում ենք 

գերմարդկային մտքով ու ուժով օժտված երիտասարդների հետ, ովքեր 

էպոսի դյուցազունների նման անձնուրաց պայքարում են հանուն հայրենիքի, 

նրա ազատության ու անկախությանֈ  

 Ես վստահ եմ, որ այսօրվա սերունդը եթե նույնիսկ չի կարդացել մեր 

դյուցազնավեպը, ապա միևնույնն է նրանց երակներում հոսում է նույն 

դյուցազնական արյունը, և միգուցե պատճառը դա է, որ նրանք նույն 

քաջությամբ ու արիությամբ՝ ինչպես Մեծ Մհերն ու Դավիթը, անձնուրաց 

պայքարում են հայրենիքի համար, հայոց աշխարհի համարֈ Այսինքն՝ 

իսկական hայի գենն ու հայի արյունը երբեք չեն կարող ուրիշ ձև ու գույն 

ունենալֈ Այսինքն բոլոր դարերում էլ ազատագրական պայքարի ժամանակ 

մենք ունենք բազմաթիվ դյուցազնական Դավիթներֈ 

 

 

 

                                                                                                                                          9 



       
 

                                                         Գլուխ 2      

                         ԱԶԳԱՅԻՆ ԱՐԺԵՀԱՄԱԿԱՐԳԻ ՁԵՎԱՎՈՐՈՒՄԸ 

                                                                                  «Հայկական էպոսը հայ ցեղի  

                                                                                   ապրած կյանքի ու հոգեկան  

                                                                                 կարողությունների հոյակապ  

                                                                                գանձարանն ու իր մեծության  

                                                                                        աններելի վկայությունն է  

                                                                                                   աշխարհքի առջև»: 

                                                                                                                Հ․ Թումանյան 

  Մեր մեծերից մեկն էլ՝ խոսելով «Սասնա Ծռեր»  էպոսի մասին, ասել է․                  

«էպոսը հայ ժողովրդի այցեքարտն է համաշխարհային մշակույթի մեջֈ 

Փառահեղ գործ, որ կարող է մրցել աշխարհի ցանկացած  էպոսի հետ»ֈ  Մեր  

էպոսն առանձնահատուկ նշանակություն ունի , որովհետև գլխավոր 

հերոսները ոչ այնքան գործող կերպարներն են, որքան այդ  էպոսը ստողծող 

ժողովուրդըֈ Ժողովուրդն էպոսում ցույց է տալիս իր բուն դեմքըֈ Դա 

ժողովրդի քաղաքակրթական մակարդակի մասին խոսող գործ էֈ 

  Դյուցազնավեպը բոլոր ժամանակներում մեր ազգին համահունջ է, 

արտահայտում է ժողովրդի պատմությունը ու ազատագրական շարժման 

ոգինֈ 

  Գուցե մեր  էպոսի ժողովրդի հավաքական կերպար լինելն է պատճառը, որ  

էպոսին անդրադառնում են բոլոր ժամանակներումֈ 

  «Սասնա Ծռեր»  էպոսը ոչ միայն գրական բարձր արժեք է այլև վկայում  է 

մի ամբողջ ժողովրդի քաղաքակրթության մասին ու ներկայացնում նրա 

հավաքական կերպարըֈ 

  Մեր Էպոսի գաղափարական բովանդակության հիմնական առանցքը 

հայրենասիրությունն ու ժողովրդասիրությունն է, որն իր գեղարվեստական 

մարմնավորումն է գտել Սասնա դյուցազունների չորս սերունդների 

կերպարներոի մեջ: Սասնա դյուցազունները, իրենց մարդկային 

բնավորության անհատական գծերով հանդերձ, միաժամանակ 

ստեղծագործող ժողովրդի լավագույն ձգտումների, ցանկությունների և 

երազանքների մարմնավորումն են և բնութագրվում են հայրենիքին ու 

ժողովրդին անձնուրաց ու անմնացորդ նվիրվածությամբ:                                10 



       
 

  Սանասարն ու Բաղդասարը, հիմնադրելով Սասնա բերդը, ապահովում են 

ժողովրդի անվտանգությունն ու արդար քրտինքով աշխատանքի 

անձեռնմխելիությունը:       Նրանք, ինչպես նաև նրանց հետնորդները, իրենց 

գերմարդկային ուժն օգտագործում են ոչ թե սեփական փառքն ու 

իշխանությունը պահպանելու համար, այլ ի սպաս են դնում ժողովրդի 

բարօրությանն ու ազատ կյանքին: Հատկանշական է, որ Սանասարն ու 

Բաղդասարը առաջին հերթին Սասուն եկած աղքատների համար են տներ 

կառուցում, հետո՝ իրենց համար ամրոց: Մեծ Մհերը երկար ժամանակ 

սասունցիներին պահում է որսով: Դևերին սպանելուց հետո Դավիթը նրանց 

հափշտակած ոսկին բաժանում է ժողովրդին, ինքը բավարարվում միայն մի 

ձիով: Իսկ երբ հայրենիքի վրա կախվում է արտաքին վտանգը, նրանք առանց 

հապաղման դուրս են գալիս այն վերացնելու վճռականությամբ: 

  Ժողովրդասիրության ու հայրենասիրության փայլուն օրինակ է տալիս 

Առյուծաձև Մհերը: Իմանալով, որ երդմնազանց լինելու դեպքում ինքն ու 

կինը պետք է մահանան, նա դիմում է այդ քայլին, որպեսզի իրենից հետո 

Սասունն անտեր ու անպաշտպան չմնաֈ 

 

Աստված թող մեկ տըղա տա մեզ, 

Էրթա Մելիքի օձիք բռնի, 

Թող չը հանգչի Սասնա ճրագ, 

Աստըծու զառ գել չի ուտի: 

Որ մենք կանք մեր աշխըրքին-տի մեռնենք. 

Համա որ մենք մեռնենք, 

Մեր տղա մեր տեղ սաղ ըլի՝ 

Մենք էլ սաղ տի հիշվենք: 

Մեր տան անուն չի կորսվիֈ  

 

  Այս խոր համոզմունքով է Մհերը դիմում անձնազոհության: 

 

  Օտար նվաճողների դեմ հայ ժողովրդի հերոսական պայքարը, սակայն, իր 

ամբողջական ու փայլուն արտահայտությունն է գտել էպոսի երրորդ 

ճյուղում՝ Սասունցի Դավթի կերպարի միջոցով: Մսրա Մելիքն ամեն ինչ 

անում է Սասնա ճրագը մարելու, Սասունը թալանելու ու ավերելու համար: 

  Բայց միշտ էլ նրա դեմ դուրս է գալիս ժողովրդի ծոցից ծնված զավակը՝ 

Դավիթը,  խափանում օտար բռնակալի բոլոր դիտավորությունները: 

Ժողովուրդը  աշխատավորի արդար զայրույթով ու սպանիչ ծաղրով է 

ներկայացնում  բռնակալ Մելիքին ու նրա կամակատարներին, իսկ սիրելի 

հերոսի սխրագործությունները պատկերելիս ազատություն է տալիս իր 

երևակայությանըֈ  

  Եվ, վերջապես, Դավիթը մի զարկով կտրում է քառասուն ջրաղացքար, 

քառասուն գոմեշի կաշի, Մելիքին կիսում երկու հավասար մասի և այնպես 

կիսում, որ Մելիքը զարկի ուժգնությունից չի զգում իր կիսվելը:                                                                         

Ավելին, նվաճողի ու բռնակալի նկատմամբ այսպիսի հետևողական 

վճռականություն կարող է ցուցաբերել միայն այն ժողովրդի 

երևակայությունը, որը հազարամյակներ շարունակ անհավասար 

մաքառումների մեջ է եղել սեփական գոյության իրավունքը հաստատելու 

համար: 

  Էպոսում իր արտացոլումն է գտել նաև ժողովրդի դարավոր երազանքը 

սոցիալական արդարությամբ առաջնորդվող հասարակության մասին: Ըստ 

էպոսի՝ Սասունը այն երկիրն է, ուր չկա մարդու շահագործում այլ մարդու 

կողմից, ուր ամեն ոք կարող է յուրացնել միայն իր աշխատանքի արդյունքը: 

  Ու նորից դառնանք ամենայն հայոց բանաստեղծ Հովհաննես Թումանյանի 

խոսքերին՝  

 «Էն ժողովուրդները, որոնք աշխարհքում ապրել են լայն կյանքով ու բարձր 

ձգտումներով, միշտ ունեցել են իրենց դյուցազնական ու հերոսական 

դարաշրջանները՝ լիքը հրաշքներով ու առասպելներով <…> Հայկական էպոսը հայ 
ցեղի ապրած կյանքի ու հոգեկան կարողությունների հոյակապ գանձարանն է ու իր 

մեծության անհերքելի վկայությունը աշխարհքի առջև»։ Թումանյանն օրինական 
հպարտությամբ հայկական էպոսը համարել է աշխարհի հնագույն և լավագույն 

էպոսներից մեկը, «իսկ նրա ազգային հերոսը Սասունցի Դավիթը ամենա լուսավոր 

դեմքերից մինը ժողովուրդների դյուցազունների շարքում» »։ 

 

  ժողովրդական էպոսի մեջ Թումանյանը տեսնում է ոչ թե մեկ առանձին 

պատմական իրադարձության պատկերը, այլ ժողովրդի անցած ամբողջ 

ճանապարհի հանրագումարը, նրա մտածողության տարբեր շերտերի 

խտացումըֈ Իբրև էպոսի զարգացման ընդհանուր օրինաչափություն՝ նա 

նշում է եռաստիճան մի ընթացք.  

  «Դիցաբանականը դառնում է դյուցազնական, ապա թե դյուցազնականի 

տեղն էլ բռնում են պատմական դեպքերն ու դեմքերը»ֈ Սակայն վերջիններս  

էպոսի մեջ երբեք իրապատում և ճշգրիտ արտացոլում չեն գտնում, նրանց 

հատուկ են ժամանակի և տարածության ամենալայն, արտապատմական 

ընդգրկումներըֈ Այս բոլորը սակայն, չի խանգարում էպոսի 

ամբողջականությանը, այլ «բխում է նրա էությունից ու բնավորությունից»ֈ 

Թումանյանը էպոսի մասին ասել է․ «Մեր  էպոսը  ընդգրկում է ժողովրդի 

կյանքի ամբողջությունը սկզբից մինչև վերջը և ստեղծում է էն բարոյա-

գաղափարական աշխարհքը, ուր անձնավորվում ու կենտրոնանում են 

ամբողջ ժողովրդի դարավոր մաքառումներն ու հեռավոր իդեալները, բոլոր 

հոգեկան ու բարոյական կարողությունները»ֈ 

  Էպոսի հերոսները ոչ միայն շատ հայրենասեր են, այլ նաև բարի, 

շնորհակալ, հավատով լի, ինչո՞ւ չէ, նաև միամիտֈ 

  Սովորողների մոտ ազգային արժեհամակարգի ճիշտ ձևավորման համար 

պետք է կատարել հերոսների կերպարների մանրակրկիտ վերլուծություն, 

որի միջոցով վեր կհանվեն և ի ցույց կդրվեն  էպոսի հերոսների դրական և 

բացասական կողմերը, ինչի միջոցով էլ ուսուցիչը տանելով 

համեմատականներ կկարողանա ձևավորել սովորողների մոտ ազգային 

ճիշտ արժեհամակարգֈ 

  Միևնույն ժամանակ մանրակրկիտ ուսումնասիրելով մեր  էպոսը ու 

ներկայացնելով  էպոսի բանահավաքների աշխատանքի ողջ ընթացքը, մեր 

վաղվա քաղաքացիների մեջ միգուցե՞ սեր առաջացնենք դեպի 

գրականության ու արվեստի ինչ-որ ճյուղերֈ Չէ՞ որ, մեր երկրի 

առաջընթացի, զարգացման համար մեզ ոչ միայն պետք են հզոր ռազմիկներ,  

այլ նաև պետք են խելացի գրականագետներ ու գիտնականներֈ 

                                             ԵԶՐԱԿԱՑՈՒԹՅՈՒՆ 

 

 Մեր իրականության մաս կազմող արժեքները՝ հոգևորը և 

նյութականը, ամուր հենարաններ են, որոնք սովորողներին, որ վաղվա 

քաղաքացիներն են, օգնելու են պայքարել կյանքում հանդիպած բոլոր 

խոչընդոտների դեմ, դիմակայել ստեղծված փորձություններին, 

հաղթահարել անելանելի թվացող դժվարությունները: Դպրոցը պետք է 

օգտագործի իր դաստիարակչական ներուժը` սովորողների մեջ 

սերմանելով բարություն, ազնվություն, ճշմարտասիրություն, 

հարգանք մարդու նկատմամբ՝ ինչպես  էպոսում է: 

 Կամա թե ակամա մեր ազգային  էպոսի հերոսների կերպարներով 

սերունդներ են դաստիարակվել և այդպես  էլ պետք  է շարունակենքֈ 

Սակայն ժամանակի հրամայականից ելնելով այսօր մեր երեխաները 

հեռացել են գրքից՝ գիրք կարդալուցֈ                                                     

Այսօր խնդիր կա ինչ-որ ձևով այն մատչելի դարձնել երեխաների 

համար՝ դա կլինի մուլտֆիլմերի, ֆիլմերի թե անիմացիաների տեսքով, 

կամ մեկ այլ ձևովֈ Պետք է նրանց թույլ չտանք, որ հեռանան մեր 

ակունքներից, մեր հազարամյա պատմական անցյալից, նման կերպ 

նպաստելով մեր վաղվա քաղաքացու ճիշտ և հայեցի 

դաստիրակությանըֈ  

 Էպոսում ոչինչ հենց այնպես գրված չէֈ                                     

Պատմության ողջ ընթացքում բոլոր դարերում մենք ունեցել ենք 

բազմաթիվ Դավիթներ ու Մհերներ, որոնք անձնուրաց պայքարել են 

հանուն հայրենիքի ազատության, հանուն հայ ազգի բարօրությանֈ 

Չնայած, որ այսօր փոխվել են ժամանակները, փոխվել են թշնամիներն 

ու թշնամիների անունները, և փոխվել են զենքերի տիպերը, միևնույնն 

է՝ հայ քաջորդիները քաջաբար պայքարում են հայրենիքի 

ազատության  ու բարօրության համար օտար զավթիչնորի դեմֈ Եվ 

արիաբար պայքարում են, ինչպես իր ժամանակին Սասունցի Դավիթըֈ 

 Որքան էլ գեղեցիկ ու մանրակրկիտ ներկայացնենք, որքան էլ 

բացատրենք ու հերոսների գործերով ոգևորենք, ներշնչենք մեր 

երեխաներին,  կլինեն երեխաներ, որոնք չեն սովորի ու չեն                                                                       

հետաքրքրվի մեր ազգայինով, մեր պատմական ակունքներով, սակայն 

միևնույնն է, երբ վրա հասնի օրհասական պահը նրանք բոլորը 

դառնում են հզոր դյուցազուններ․․․ Դա հայի երակներում հոսող  

հազարամյակներից եկած հզոր արյունն է, որ վճռական պահին դառնում է 

գերհզոր ուժ, իսկ ժողովուրդը համախմբվում է՝ դառնալով մեկ հզոր 

բռունցքֈ 

 Ի վերջո հայ ժողովուրդի բանահյուսության մեջ՝ մասնավորապես 

«Սասունցի Դավիթ» էպոսում, վերաբերմունքը դեպի 

հայրենասիրությունն ու աշխատանքը ներկայացված է որպես 

բարոյական սկզբունքֈ Մենք պետք է դրա օրինակով դասեր քաղենք ու 

սերունդներ կերտենք․․․  

